
Интегрирање на Целите за одржлив развој на ОН во политиките на 
Република Северна Македонија и нивна координација  

Целите за одржлив развој (ЦОР) претставуваат поттик кон градење партнерства и заеднички активности на 

граѓанските организации (ГО), бизнис секторот и институциите. Нивната сплотеност во работењето е со цел 

постигнување промени кои позитивно ќе влијаат на развојот и заедниците. Агенда 2030 е глобална по 

природа и универзална според примената, затоа е применлива за сите земји, како за развиените така и за тие 

во развој, при што се земаат предвид различните национални состојби, капацитети и ниво на развој. На овој 

начин се адресираат универзални грижи и предизвици, истовремено прифаќајќи дека секоја земја се соочува 

со различни потреби, приоритети и способност да одговори на предизвиците и барањата на Агендата 2030. 

Глобалните Цели за одржлив развој претставуваат сет од 17 цели, 169 специфични цели и 230 индикатори.  

 

Проектот „Градење меѓусекторски партнерства за одржлив развој“ финансиран од Европската Унија, 

спроведуван од Здружението „Конект“, „Агора“ – Центар за промовирање на граѓански вредности и 

Бугарската мрежа на Глобалниот договор на ООН, цели кон зајакнување на јавнo-приватниот дијалог и 

активното учество на граѓанското општество и деловниот сектор во остварување на стратегиските ЦОР.  

 

Овој документ со препораки е особено полезен за кабинетот на Заменик Претседателот на Владата на 

Република Северна Македонија за економски прашања (ЗПВРСМЕП) нудејќи насоки за интеграција на Целите 

за одржлив развој на ОН.  

 

Препораки 
1. Структурирање на кровен развоен документ, кој треба да ги дефинира генералните развојни цели за 

наредната деценија, односно до 2030 година. Освен симболична, 2030 година како целен датум има 

и практична димензија поради фактот што и целите за одржлив развој ((ЦОР) и стратегијата 

наследничка на Европа 2020 ќе важат до таа година. Со усвојување на кровен документ, изработен 

низ широк консултативен процес и низ искрени обиди за градење на општествен консензус: 

1.1 Ќе се покаже ендогена и ненаметната визија за развој зголемувајќи го чувството на сопственост 

на македонските институции врз националните развојни цели и на посветеност кон нивно 

исполнување. Европските цели и целите на ОН се идентични во својот дух во делот на 

одржливиот развој. Во новата кровна стратегија неминовно ќе бидат интегрирани, но и 

локализирани, како целите на наследничката на стратегијата Европа 2020, која ќе биде во сржта 

на процесот на преговори на државата со ЕУ, така и целите на Агендата 2030.  

1.2  Ќе се избегне ситуацијата во која мноштвото секторски развојни документи, кои честопати се 

создадени на иницијатива на донатори и врз кои, последично, чувството на сопственоста на 

институциите е или многу мало или речиси непостоечко, честопати не придонесуваат кон 

креирање на кохерентни политики. 

1.3 Ќе се избегне опасноста остварувањето на целите на секторските развојни стратегии да зависи од 

политичкиот контекст. Ова е поради фактот што најдолгорочниот документ на кој се повикуваат 

секторските стратегии е Програмата за работа на Владата на РСМ, која е подложна на 

моменталните интереси на политичките елити. Оттука, таа не нуди подолгорочна визија за развој 

и не обезбедува посветеност на целото општество надвор од траењето на мандатот на владините 

состави. Со тоа би се олеснило воведувањето систем на управување врз база на резултати и 

цели, чие остварување не е зависно само од владеачката елита. 

 

2. Потребна е ревизија на Националната стратегија за одржлив развој.  

Националниот совет за одржлив развој (НСОР) е надлежен за спроведување на Националната стратегија за 

одржлив развој. Националниот совет за одржлив развој треба да иницира ревизија на Националната 

стратегија за одржлив развој  како добар појдовен документ. Оваа стратегија е направена  врз база на 

преоптимистички прогнози во однос на ЕУ интеграциите во контекст различен од денешниот, пред 

усвојувањето на Агендата 2030, и не е целосно усогласена со постоечките и претстојните европски развојни 

цели. Освен усогласувањето со документите, стратегијата треба да ги приоритизира главните “жаришта“ на 

проблеми и соодветните развојни цели обезбедувајќи јасни и мерливи индикатори базирани на јасен 

логички модел. Ревидираниот документ треба да содржи планирање на ресурсите потребни за реализација 

со појасна визија за учеството на домашните и странските извори, дефинирани начини за нивна мобилизација 

како и конкретни, јасни и лесни механизми за спроведување на ЦОР и нивно следење. Имајќи ги предвид 

ограничените ресурси, знаење и институционална поставеност за остварување на ЦОР во нашата држава, 

особено во делот на животната средина, треба да се размисли за воспоставување стратешко партнерство со 

поголема држава, која би понудила водство во процесот. Треба да се посвети и поголемо внимание на 

можностите на јавно-приватните партнерства како и продлабочување на соработката со граѓанскиот сектор. 

3. Потребно е зајакнување на институционалната инфраструктура за остварување на ЦОР 

НСОР има солиден состав и силни ингеренции во однос на креирањето на политиките за одржлив развој и 

координација на процесот, меѓутоа досега покажал слаба активност поради: 1) концентрацијата на голем број 

обврски во кабинетот  на ЗПВРСМЕП, координатор на НСОР, 2) непостоењето на акциски план за 

спроведување на Стратегијата и самите ЦОР и 3) недоволната експертиза за справување со предизвиците на 

ЦОР. Непостоењето јасна рамка за спроведување на ЦОР е видлива и во непостоењето посебни програми или 

акциски планови во самите министерства, при што единствена стратегиска рамка е Рамката на ОН за развојна 

помош (UNDAF). 

Координаторството на НСОР треба да остане кај ЗПВРСМЕП и неговиот кабинет, бидејќи праксата покажала 

дека тоа е местото во кое се креира развојната политика на државата. ЗПВРСМЕП на оваа обврска треба да 

гледа стратешки - имплементацијата на ЦОР ќе овозможи развој на земјата преку поставување цели и визија 

за развој, систем на управување врз база на резултати и цели, кои лесно може да се измерат. ЗПВРСМЕП има 

важна улога во процесот на градење партнерства за ЦОР, за што е неопходна и редовна комуникација со 

засегантите страни, но и стратегија за вклучување на бизнис секторот во инфраструктура за остварување на 

ЦОР. Покрај тоа, на спроведувањето на ЦОР треба да се гледа како на спроведување реформи кои се дел од 

ЕУ-интеграцијата, а која е очекувано да ја окупира енергијата на државниот апарат во следната деценија. На 

следењето на напредокот на ЦОР треба да се гледа како на следење на напредокот во интеграцијата во ЕУ. 

 

 

  


